
Tórshavn, 8. januar 2007
Viðv. strategipappíri um umhvørvi  
Víst verður til teldupost dagfest 28. november 2006, har strategipappír í sambandi við visjón 2015 um umhvørvi er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri umhvørvi

KSF tekur undir við yvirskipaðu málunum fyri umhvørvi. Strategipappírið er sera umfevnandi, og av somu orsøk er heitið umhvørvi heldur misvísandi. Í veruleikanum er líka nógv talan um mál fyri náttúruna, lendisskipan v.m. 

Fleiri av partmálunum hava stóran áhuga fyri kommunurnar, og skal verða nomið við nøkur teirra her.
Partmálini fyri lendisskipan og fjølbroytta náttúru eru áhugaverd. At tað nú verður gjørd ein yvirskipað lendisskipan, har alt landið verður kortlagt bæði í mun til lívfrøðiligt margfeldi, jarðfrøði, fagurfrøði v.m., og skipað í ymsar økisbólkar eftir endamáli – bústaðarøki, vinnu- og ídnaðarøki, tjóðargarð v.m., er av størsta týdningi. Sambært strategiini skal hetta arbeiðið gerast komandi 3-4 árini. Fleiri av økisbólkunum, ið nevndir verða í strategipappírinum, fevna um ætlanir hjá kommununum, og sagt verður eisini, at arbeiðið at lýsa og skipa økini skal gerast í samstarvi við kommunurnar. 
KSF tekur fult undir við hesi ætlan, og tað er sera umráðandi, at kommunurnar verða tiknar við í hetta arbeiðið.
KSF staðfestir somuleiðis, at tað í sambandi við lendisskipanina verður lagdur sera stórur dentur á friðing, og at friðingar kunnu hava fíggjarligar avleiðingar við sær fyri eitt nú kommunur. KSF metir, at ein lendisskipan, har friðingar eru høvuðsatlitið, hevur ein innbygdan vanda fyri at gerast ov avmarkandi fyri skilagóðari nýtslu av økinum, og tí er umráðandi, at lendisskipanin hevur eina javnvág millum friðingaratlit og nýtsluatlit – tað verið seg til havnagerð, búpláss, frítíðar- og ítróttaendamál v.m.

Av tí at strategipappírið viðvíkjandi lendisskipan er partur av strategi um umhvørvi, so tykist mentanarumhvørvi – tað vil siga ymisk fyribrigdi av mannahond, toftir og fornminni annars – at vera gloymt. Tá ein so stór kortlegging skal fara fram til tess at skapa eitt grundarlag undir lendisskipan og framtíðar byggi- og lendisætlanum í kommununum, so metir KSF tað vera eins umráðandi, at mentanarumhvørvið verður tikið við í hesa kortlegging.

Undir síðsta partmálinum um fyrisiting og gjøld verður sagt, at ein umhvørvis-, lendis- og náttúrufyrisiting skal skipast. KSF metir tó ógreitt, hvussu fyrisitingingin av sjálvari lendisskipanini ætlast at verða skipað eitt nú í myndugleikabýtinum millum fyrisiting og tær náttúrufriðingarnevndir, vit hava í dag. Eisini í hesum sambandi er týdningarmikið at umhugsa, hvussu ítøkiliga fyrisitingin av mentanarumhvørvis-/fornminnisfriðing kann samskipast við umhvørvis-, lendis- og náttúrufyrisitingina.
KSF tekur fult undir við partmálinum viðvíkjandi almennum og kommunalum virksemi, har umhvørvisatlit skulu takast í mun til alt alment og kommunalt virksemi. Sambært strategiini skulu bæði landið og kommunur orða umhvørvisætlanir, sum allar uppgávur skulu leggjast og útinnast eftir, tvs. at tær skulu vera bindandi. Endamálið er millum annað at minka um tilfeingisnýtsluna og útlátið, tvs. í stóran mun ætlað at verða grundarlag til tess at náa teimum málum, ið sett verða á umhvørvisøkinum (tilfeingisnýtsla, veðurlagsbroytingum, útlát v.m.).

KSF er samt við strategibólkin um, at land og kommunur eiga at ganga á odda í hesum arbeiði. Strategiin tykist leggja upp til, at land og kommunur hvørt í sínum lagi skula orða umhvørvisætlanirnar, og at arbeiðið fer at taka eini 3-4 ár. Samstundis verður víst á, at neyðugt verður við fakligari ráðgeving. KSF metir, at talan er um stórarbeiðið eisini kostnaðarliga, og at tað tí kundi verið skilagott at samskipa hetta arbeiðið soleiðis, at land og kommunur í stóran mun gjørdu arbeiðið saman fyri øll tey viðurskifti, sum metast mugu eru felags.

